SAMOLJUBLJE – BOLEST I VELIKI GRIJEH

Hvala Allahu, dž.š., Gospodaru svih svjetova. Neka su salavat i selam na Poslanika Muhammeda, a.s, njegovu časnu porodicu, ashabe, šehide i sve sljedbenike.

Braćo moja u Islamu! 
Koliko samo ima ljudi koji su bolesni? Dive se sami sebi i zaneseni su lijepim govorom o njima. 
O tome je Poslanik, a.s., rekao: ''Tri su stvari spasonosne, a tri pogubne. Spasonosne su: bogobojaznost i u tajnosti i u javnosti, govoriti istinu i u zadovoljstvu i u ljutnji, te umjerenost i u bogatstvu i u siromaštvu. A pogubne su: povođenje za strastima, povođenje za škrtošću i čovjekovo divljenje samome sebi. Ovo posljednje je najpogubnije.'' (Bezzaz, Ebu Ne'im i Bejheki)

Koliko samo ima ljudi koji se zanose mnoštvom svoga imetka, porodice i prijatelja? Misle da će im to bogatstvo donijeti neku korist kod Allaha ili da će ih zaštititi od Njegove kazne.
A Uzvišeni Allah u vezi s tim upozorava: ''...a i onog dana na Hunejnu, kada vas je vaše mnoštvo zanijelo, ali vam ono ni od kakve koristi nije bilo.'' (Et-Tevbe, 25.)

Na drugom mjestu veli: ''a oni su mislili da će ih utvrde njihove od Allahove kazne odbraniti, ali im je Allahova kazna došla odakle se nisu nadali.'' (El-Hašr, 2.)

Koliko samo ima ljudi koji se oholo ponašaju zbog svojih ''dobrih'' djela? Jučer su postali muslimani, a danas pored njih drugih muslimana nema. Svi ostali su postali nevjernici.
Uzvišeni Allah je rekao: ''Reci: "Hoćete li da vam kažemo čija djela neće nikako priznata biti? To su oni čiji je trud u životu na ovome svijetu uzaludan, a oni misle da je dobro to što rade.'' (El-Kehf, 103-104.)
Koliko samo ima ljudi koji preuveličavaju svoje zasluge za pokornost svome Gospodaru (za svoj redovan namaz, post, zekat, hadž...)? Nadmeno hodaju misleći da su već zaslužili visoka mjesta kod Gospodara i da su sigurni od Njegove kazne. Po njihovom, svi ostali imaju nižu vrijednost.
Koliko samo ima ljudi koji zanemaruju činjenje dobrih djela, koji ne vode računa o svojim grijesima i koji zapostavljaju teobu? Oni, ko biva, imaju čisto srce i bolji su od onih koji dolaze u džamiju. Po njihovom, u džamiju i treba da idu samo griješnici. A oni, ko biva, to nisu.
Koliko samo ima ljudi koji toliko vole sebe, svoj novac, svoje vrijeme i svoje porodice da nikada do sada nisu podržali nijednu akciju u džematu? 

Koliko samo ima ljudi koji toliko sebe cijene da su spremni samo pametovati, a nikada ne bi podmetnuli svoja leđa za Islam? 

Koliko samo ima ljudi koji i kada učine nešto za džemat, pogovore na to i sve unište? 
Braćo moja! Sve su ovo oblici velikog grijeha i bolesti koja se zove SAMOLJUBLJE.

Ovo je vrijeme kada se mi pripremamo za dolazak mubarek mjeseca ramazana, pa neka nam jedna od tih priprema bude i liječenje od samoljublja!

Da bismo se mogli izliječiti od samoljublja, onda trebamo znati i to da, ma koliko neko od nas imao znanja i ma koliko učinio dobrih djela, opet neće moći svojim trudom da zaradi Džennet. U njega će moći ući samo sa Allahovom milošću. 
Poslanik, a.s., je svojim ashabima, najboljoj generaciji muslimana, jednom prilikom rekao: ''Nikoga od vas neće spasiti njegova djela.'' Ashabi upitaše: ''Zar ni tebe, Allahov Poslaniče?'' A on reče: ''Ni mene, osim ako me Allah obaspe Svojom milošću.'' (Buhari, Muslim, Ahmed, Darimi)

A u vezi s ovim, jedan alim je rekao: ''Nemoj da te prevari mnoštvo djela, jer ne znaš hoće li biti primljena ili neće! Ne budi siguran od svojih grijeha, jer ne znaš hoće li ti biti oprošteni ili neće! Sva tvoja djela su za tebe nepoznanica. Što se tiče imetka, njega čovjek ne posjeduje svojom zaslugom, nego čistom dobrotom Uzvišenog Allaha. Zato se Uzvišeni Allah čudi nevjerniku koji je, zaslijepljen svojim imetkom, usudio se svom prijatelju reći: 'Od tebe sam bogatiji i jačeg sam roda.' (El-Kehf, 34.) ''
Završit ćemo hadisom Poslanika, a.s., u kome on kaže: ''Allah je od vas odstranio pristrasnost paganstvu, to jest, oholost. Svi ste vi Ademovi potomci, a Adem je od zemlje.'' (Ebu Davud i Tirmizi)
Molim Dragog Allaha da od nas odstrani bolest samoljublja. Amin.
